1 Ioan - Bod yn siŵr


Llythyr Cyntaf Ioan Pennod 4 adnodau 7-21

Cariad Duw a’n cariad ni

       ?? Oes posib i ni gymharu cariad Duw a’n cariad ni ??
Mae digon o sôn o’n cwmpas am y gair cariad.  Fe weli di gardiau a ‘Cariad yw ......’  arnyn nhw a lluniau del i gyd-fynd â’r geiriau. Bydd rhai ohonon ni’n dathlu Gŵyl Sant Ffolant neu Ŵyl Santes Dwynwen ac yn danfon carden at y person dyn ni’n eu caru.  Mae cariad felly yn medru bod yn felys.

· Sut wyt ti’n defnyddio’r gair cariad? Wyt ti’n mynd i ddeall beth mae Duw yn meddwl pan fydd e’n dweud ei fod yn dy garu.  Oes ystyr i’r gair os byddi’n ei ddefnyddio’n rhy aml?  

Ydy Ioan am i ni weld nad yw cariad Duw yr un fath â chariad dyn?  Mae e eisiau disgrifio cariad Duw i ni.  Darllena adnod 9-10
“Dyma beth ydy cariad ..... y ffaith ei fod e (Duw) wedi’n caru ni ac anfon ei Fab yn aberth oedd yn gwneud iawn am ein pechodau ni.” (adn 10)

Adeg y Pasg gwelwn gariad Duw - pan fo Iesu’n hongian ar y groes ac yn dioddef dros ein pechodau ni.  AGAPE yw gair y  Beibl i ddisgrifio cariad Duw fan yma.  Cariad sy’n aberthu a rhoi yw e.  Cariad sy’n rhoi er nad y’n ni’n haeddu ei dderbyn.  Cariad unigryw, cyfangwbl arbennig, yn tarddu o natur Duw yw AGAPE.

Fedri di ddychmygu 

· cariad sydd ddim yn dibynnu ar y ffordd wyt ti’n edrych?
· cariad sydd ddim yn dibynnu ar yr hyn wyt ti’n ei ddweud na’i wneud, nac i bwy wyt ti’n perthyn?
Dyna’r math o gariad mae Duw yn ei gynnig i ti.

BETH MAE IOAN  EISIAU I TI WNEUD?
· Mae Ioan eisiau i ti fyw yn ei gariad e (adn 16), 
· bod yn hyderus (adn 17), 
· a gadael i gariad perffaith Duw gael gwared ar dy ofnau... beth bynnag ydyn nhw.

   Gweddi:  Arglwydd gwna dy gariad di yn rëal yn ein bywydau ni. Meddianna ni gyda dy gariad i ni gael bod yn hyderus ein bod ni’n blant i ti.  Maddau i ni ein bod ni’n colli golwg ar dy gariad.  Dysga ni Arglwydd yn dy ffordd.  Amen

